
Аннотация 

Президентимизнинг “2022-2026 йилларга мўлжалланган Янги 

Ўзбекистоннинг тараққиёт стратегияси тўғрисида”ги фармонига кўра 

тасдиқланган стратегияда иқтисодиётда тадбиркорлик фаолиятини қўллаб-

қувватлаш, айниқса кичик бизнес корхоналарини инновацион ривожлантириш 

орқали аҳоли бандлигини ва турмуш фаровонлигини ошириш ётади.  

Аннотация 

В статье освещены роль и значение Программы развития нового 

Узбекистана на 2022-2026 годы, стратегия направлена на поддержку 

предпринимательства в экономике, особенно на повышение занятости и 

благосостояния населения за счет инновационного развития предприятий малого 

бизнеса. 

Abstract: The article highlights the role and significance of the Development 

Program of the new Uzbekistan for 2022-2026, the strategy is aimed at supporting 

entrepreneurship in the economy, especially at increasing employment and welfare of 

the population through the innovative development of small businesses. 

Кириш 

Президентимизнинг 2022 йил 28 январдаги “2022-2026 йилларга 

мўлжалланган Янги Ўзбекистоннинг тараққиёт стратегияси тўғрисида”ги ПФ-

60-сонли фармонига кўра тасдиқланган 2022-2026 йилларга мўлжалланган Янги 

Ўзбекистоннинг тараққиёт стратегияси дастури жами 7 та устувор йўналиш ва 

100 та аниқ мақсадни ўз ичига олган ва бу мақсадларга эришиш механизмлари 

ҳам дастурда аниқ кўрсатилган. 

Турмуш фаровонлигини ошиши бу товарлар ва хизматларни ишлаб 

чиқаришни ошиши,  уларнинг истеъмолини ошиши, таълим ва тиббиёт сифати 

ошиши билан белгиланади. Аҳолининг турмуш фаровонлигини билдирувчи 

агрегат кўрсаткичлардан бири ялпи ички маҳсулот (ЯИМ) ҳисобланади. 

ЯИМнинг ўсиш суръати аҳолининг ўсиш суръатидан қанча юқори бўлса, 

аҳолининг турмуш даражаси ҳам шунча юқори бўлади. Иккинчи йирик 

кўрсаткич – аҳоли жон бошига тўғри келадиган ЯИМ, бу кўрсаткичнинг ўсиши 

ҳам аҳолининг турмуш даражаси ошишига олиб келади. Яна бир муҳим 

кўрсаткич аҳолининг реал даромадлари ортишидир. 

Тараққиёт стратегиясида келгуси беш йилда аҳоли жон бошига ЯИМни   1,6 

баравар ва 2030 йилга бориб, аҳоли жон бошига тўғри келадиган даромадни 4 

минг АҚШ долларидан ошириш масаласининг қўйилиши тараққиёт дастурининг 

инсонга, мамлакатимиз аҳолисининг фаровонлигини оширишга 

қаратилганлигини яққол билдиради ва бу келажакда оилаларнинг бюджетини 

ошишига олиб келади. Аҳоли даромадининг ортиши унинг билим олиш, 

айниқса, ёшларнинг билим олиши, маънавий ўсиши, спорт билан шуғулланиши 

ва бошқа имкониятларини кенгайтиради, пировардида эса инсон капиталининг 

ривожланишига замин яратади. 

Тараққиёт стратегиясида иқтисодиётда тадбиркорлик фаолиятини қўллаб-

қувватлаш, айниқса кичик бизнес корхоналарини инновацион ривожлантириш 

орқали аҳоли бандлигини ва турмуш фаровонлигини ошириш ётади. Ҳақиқатан 

ҳам, иқтисодиётнинг ривожланиши, пировардида, аҳолининг турмуш 

фаровонлиги ошишига олиб келиши билан баҳоланади. 

Молиявий маблағлар олинадиган манбалар инновацион фаолиятни 

молиялаштирувчи субъектлар ҳисобланади, тушадиган маблағлар молиявий 

ҳисобда тўпланади ва инновацион лойиҳаларга қўйилади, фойдаланиладиган 

инвестицияларни назорат қилиш уларни қайтариш ва жалб қилинган капиталдан 

инновацион фаолиятда фойдаланишнинг самарадорлиги баҳоланади. 

 Инновацион инфратузилмани ташкил этиш ва унинг яхши ишлаши ҳамда 

ривожланишини молиявий таъминотсиз таъминлаб бўлмайди, чунки молиявий 

ресурс инновацион инфратузилманинг бош омили ҳисобланади.  

Тахлил ва натижалар 

Жаҳон тажрибасида инновацион инфратузилманинг муҳим элементларидан 

бири венчур капитали ҳисобланади. 

Венчур капитали (инглизча “venture” – риск билан боғлиқ корхоналар ёки 

янги бошланган иш) рискли, узоқ муддатли капитал бўлиб, янги ва тез 

ривожланаётган компанияларга, кўп ҳолларда инновацион лойиҳаларни амалга 

оширадиган кичик юқори технологик корхоналарга инвестиция киритади. 

Венчур фондининг қатнашчилари бўлиб (таъсисчилар, инвесторлар) 

банклар, йирик корпорациялар, пенсия жамғармалари, суғурта компаниялари ва 

хусусий шахслар ҳисобланади. Қатнашчилар шерикликни таъсис этиш учун 10 

йилга келишув тузади. Уни кейинчалик яна 3 йилга чўзиш мумкин. Муддати 

тугагандан кейин фонд ўзининг фаолиятини тўхтатади. 

Венчур фондининг стратегияси – устувор йўналишларни танлаб, маблағ 

киритиш. Венчур фондининг инвестиция киритиш объекти бўлиб номоддий 

активга эга бўлган (ноёб технология, патент ва ноу-хауга эга бўлган) ва уни 

моддийлаштириш келажакда катта фойда келтирадиган, компанияни бирор 

соҳада лидер бўлишига олиб келадиган ва бозорнинг маълум бир улушини 

эгаллайдиган корхона бўлиши мумкин. 

Венчур фонди бизнесга инвестиция киритиб, унинг маълум бир улушига эга 

бўлади (устав капиталига ўз улушини киритади ёки компания акциясини олади 

ва кейинчалик уни сотади). 

Венчур капитали фирма лойиҳасини босқичма-босқич, ҳар бир кейинги 

босқичнинг амалга ошишини баҳолаб молиялаштиради, акс ҳолда у 

молиялаштиришни тўхтатиши мумкин. 

Венчур молиялаштириш венчур бизнесининг асоси ҳисобланади. Венчур 

бизнеси деганда, инвестицион фаолият билан шуғулланувчи компаниянинг 

инвестиция қўйишга йўналтирилган тадбиркорлик фаолияти тушунилади. 

Венчур капиталини расмий ва норасмий секторга ажратиш мумкин. Венчур 

капиталининг расмий сектори малакали бошқариладиган институционал 

инвестицион компания бўлиб, инновацион компанияларнинг охирги 

ривожланиш босқичларида инвестиция билан таъминлайди: венчур капитали 

фирмалари ва фондлар, пенсия жамғармаси, миллий ва тижорат банклари, фан-

техника соҳасида ишлайдиган кичик корхоналарни қўллаб-қувватловчи 

ихтисослашган фондлар ва ҳоказо. 

Норасмий венчур капитали сектори инновацион корхоналарнинг 

бошланғич ривожланиш босқичида инвестициялайдиган хусусий инвесторлар ва 

инновацион корхоналарга бошқариш, маркетинг стратегияси, алоқалар ўрнатиш, 

бизнес-режа тузиш ва бошқа хизматлар комплексини кўрсатувчи ихтисослашган 

институтлар: жисмоний шахслар, бизнес-ангеллар, бизнес-инкубаторлар, 

технопарклар, технополислар, олий таълим муассасалари, инвестицион фаолият 

олиб борувчи юридик шахслар ва эндаумент фондлар (ҳомийларнинг 

хайриялари). 

Расмий ва норасмий секторлар бир-бирини тўлдиради. Норасмий сектор 

капитали “Старт” фирмаларнинг бошланғич ривожланиш босқичида 

изланишларни тугатиш, илмий ғояларни тажриба маҳсулотига айлантириш 

даврида фирмаларнинг бошланғич капиталга эҳтиёжи катта бўлган даврда жуда 

зарур ҳисобланади. Расмий сектор фирманинг охирги инновацион ривожланиш 

босқичларида ишлаб чиқаришни кенгайтириш учун зарур бўлган капитални 

таъминлашда фаол ҳаракат қилади. АҚШда кўпроқ расмий сектор венчур 

капитали бозорига қарашли “венчур капитал фирмалари (фондлари)” фаолият 

кўрсатади. Булар, асосан, тижорат молия ташкилотлари бўлиб, уларнинг асосий 

мақсади – молиявий ҳисобларида маблағларни йиғиш ва фойда олиш мақсадида 

ишончли бўлган инновацион лойиҳаларни инвестициялаш. 

Ўзбекистон шароитида венчур бизнеси яхши ривожланмаган. Ўзбекистон 

Республикаси Вазирлар Маҳкамасининг 2020 йил 3 ноябрдаги 684-сонли 

қарорига кўра, “UzVe” миллий венчур фонди ташкил қилинган. Фонднинг устав 

капитали 15 млрд.сўмни ташкил қилади. Фонд инновацион ғоялар ва экотуризм 

стартапларини қўллаб-қувватлаш инфратузилмасини яратиш мақсадида 

тузилган. Фонд масъулияти чекланган жамият шаклида очилган ва у юридик ва 

жисмоний шахсларнинг венчур лойиҳаларини молиялаштиради, бунда хорижий 

ҳамкорларнинг қатнашиши ҳам кўзда тутилган. Малакали мутахассис 

кадрларнинг етишмаслиги, молиявий ташкилотларнинг бу соҳада 

тажрибасининг етишмаслиги, мамлакатимизда бизнес-ангелларнинг йўқлиги 

венчур бизнесининг ривожланишига катта тўсиқ бўлмоқда. Шу сабабли венчур 

фондига хорижий малакали мутахассисларни жалб қилишга катта аҳамият 

берилмоқда. 

Венчур капитали ўзига хос хусусиятларга эга: 

− узоқ муддатли молиялаштириш; 

− банкротликка учрамайди; 

− риск инновацион корхона билан венчур капитали ўртасида 

тақсимланади; 

− гаровга ҳеч нарса қўйилмайди; 

− инновацион корхона фойдасининг маълум бир улушини инвестор олади. 

Жаҳон тажрибасида (асосан, АҚШ ва Англияда) венчур капиталининг 

ўртача қиймати 50 млн. долл.ни ташкил қилади. Венчур фондларининг 

кўпчилиги масъулияти чекланган жамият шаклида барпо этилади (limited 

partnepship). Венчур капиталини барпо этишнинг шу шакли қулай ҳисобланади. 

Масъулияти чекланган шериклик ва умумий шерикликдан иборат. Биринчиси – 

шериклик фаолиятида фақат ўзининг капитали билан қатнашади холос, 

бошқарувда қатнашмайди, шерикликнинг ишида ҳеч қандай масъулиятга эга 

эмас.. 

Россия Федерациясидаги очиқ акционерлик жамияти – ОАО “Альянс 

РОСНО” бошқарув компаниясининг инвестиция қўйиладиган корхоналарга 

қўядиган талаблари қуйидагилардан иборат ташкилий шакли – очиқ 

акционерлик жамияти: 

 асосий фаолияти – илмий тадқиқот ва тажриба-конструкторлик 

ишланмалари, ихтиролар, фан-техника соҳасидаги такомиллаштирилган 

маҳсулотлар ва инновацияларни жорий қилиш ва тижоратлаштириш; 

 лойиҳанинг мавжудлиги ва уни амалга ошириш режаси 

расмийлаштирилган бизнес-режа кўринишида бўлиши; 

 патентлар, муаллифлик ҳуқуқи, интеллектуал мулк эгаси ёки илмий-

техник фаолият натижаларига мулк эгаси ҳуқуқини олиш имконияти 

мавжудлиги; 

 лойиҳани амалга ошириш имконияти – 6 йилгача; 

 лойиҳа эгасининг венчур фонди билан шерикликда ишлашга тайёрлиги, 

фонднинг корхонанинг акционерлик капиталида қатнашиши (фонд назорат 

пакети ёки блокировка пакетини олади); 

 лойиҳанинг молиявий самараси – 70% IRRдан кам бўлмаслиги. 

Хулоса ва таклифлар 

Умуман, хулоса сифатида шуни таъкидлаш мумкинки, инновацион кичик 

корхоналарни молиялаштиришда бизнес-ангелларнинг қатнашиши муҳим 

аҳамият касб этади. Бизнес-ангеллар кўп ҳолларда фан ёки технологик бизнесда 

катта тажрибага эга. Одатда, улар аниқ бир соҳада эксперт ҳисобланади ва шу 

йўналишга ўз маблағини қўяди. Бундай бизнес-ангеллар нафақат маблағини 

инвестицияга қўяди, балки ўзининг тажрибаси, билими, бизнес алоқаларини ҳам 

қўяди ва бу лойиҳанинг муваффақиятга эришиш имкониятларини оширади. 

